Бақыт Нұрпейіс
 (Қазақстан, Алматы)

ҚАЗАҚ ТЕАТР РЕЖИССУРАСЫНЫҢ БАСТАУЫ
Қазіргі кезде қазақ театр тарихын  жаңа деректермен толықтырып жазу күн тәртібіне өткір қойылып отыр. Әсіресе ұлттық театр өнерінің тууына қатысты мәліметтер әлі күнге дейін көпшілікке дұрыс мәлім емес.
Қазан төңкерісіне дейін ойын-сауық үйірмелерінің белсенді жұмыс жасаған жерлерінің бірі Семейде ХІХ ғасырдың екінші жартысынан бастап Халық үйі ашылып, онда әртүрлі шығармалар мен өлеңдерді жұртшылыққа оқу ұйымдастырылған. Қазақ театр тарихында: «Семейде тұңғыш сахналық өнердің тууына себеп болған, 1890 жылы ұйымдастырылған «Музыка мен драмалық өнер әуесқойларының қоғамы». Бұл – отызға тарта тұрақты сауыққойлардың басын қосып, арнайы уставпен жұмыс істеген творчестволық ұйым. Басында шағын бөлмелерді жалдап келген қоғам, кейін қаражат жағынан әлденіп алғансын орны бар үйді театрға бейімдеп, сахналық алаңын да қайта жабдықтап алады. Мұның сахнасында шағын пьесалар, интермедиялармен бірге, әдеби музыкалық кештер жиі өткізіліп тұрған» [1, 45], – делінген. Сонымен қоса ХХ ғасырдың басында ашыла бастаған оқу орындарының мұғалімдері мен жастарының театр өнерін жандандыра түскендігін, 1913-1914 жылдары қаладағы қазақ, татар мұғалімдері мен оқушы жастардың «Шығыс кеші» деген атпен ойын-сауық кештерін өткізіп отырғандығы айтылған.
Орыс, татар труппаларымен араласа жүріп, театр өнерінің қуатты күшін терең түсінген зиялыларымыз Қазан төңкерісі орнамай тұрып-ақ Семей қаласында қазақ театрының шаңырағынкөтеріп үлгірді. Театрмен бірге қазақ топырағында бұрын болып көрмеген режиссура өнері де туды. Оның басында қазақ халқының ұлы ойшылдарының бірі – Жүсіпбек Аймауытов тұрды.
Ж.Аймауытов әдебиеттің барлық жанрында қалам тербеп қоймай, психология мен педагогика саласында да өндіре жазған. Ол 1924 жылы мектеп мұғалімдері мен педагогикалық оқу орындарында оқитын студенттерге арнап «Тәрбие жетекші», 1926 жылы екі кітап бірі – «Психология», екіншісі «Жан жүйесі және өнер таңдау», 1929 жылы «Комплекспен оқыту жолдары», «Жаңа ауыл» («Сауатсыздықты қалай жою керек?») атты кітаптарын жарыққа шығарған. «Жүсіпбектің тәлім-тәрбие тақырыбына жазған еңбектерінің ішінде «Психология» деп аталатын көлемді оқу құралы айрықша айтуға тұрарлық. Өйткені бұл советтік түркі тектес халықтар тілінде сол кезде жазылған бірден-бір төл туынды. Қырқыншы жылдарға дейін әзірбайжан, өзбек, түрікпен, қырғыз, башқұрт т.б. тілдерде мұндай еңбектердің болмағанын ескерсек, осы басылымның бағасы ерекше арта түседі», – деп [2, 213] Ж.Аймауытовтың психология туралы жазған еңбектерін зерттеген Қ.Жарықбаев өте тура баға берген. Ол Ж.Аймауытовтың бұл еңбегі бүкіл түркі тектес халықтардың ортақ мұрасы екендігін дәлелдей алған.  
1958 жылы ҚКСР Ғылым академиясының сол кездегі Тіл және әдебиет институтындағы фольклор бөлімін басқарып жүрген М.Әуезовтен ұлттық театр өнерін зерттеуді қалай бастау керектігі жайында ақыл-кеңес алуға барған театр зерттеушісі Б.Құндақбайұлы ұлттық сахна өнерінің алғашқы қадамдарының Ж.Аймауытов есімімен тығыз байланысты екендігін кемеңгер жазушының өз аузынан естігендігін жазған болатын. «Партияның ХХ съезінен кейін қайта тірілген таланттарға көңіл бөлу, оларды білуің міндет. Бұлардан қалған асыл мұраның театрға байланысты тұстары бірталай, – дей келе, Мұқаң сәл кідірістен соң, (әзірше жабық жатқан) үлкен дарын иесі Ж.Аймауытовтың атын атап, оның әдебиетке де, өнерге де мол мұра қалдырғанын, бірақ ол туралы жазуға қазір рұқсат жоқтығын ескерте отырып, дегенмен, ұлттық драматургия мен театрдың дүниеге келу жолын түсіну үшін оның творчествосын білу қажеттігін баса айтқан еді. Ол кісі Жүсіпбектің Мемлекеттік театр құрылғанға дейінгі жазған пьесаларының түгелдей Семейде қойылғанын, басқа шығармаларының да сахнаға шыққанын, олардың қойылымдық үлгі-сипатын қысқаша мағлұмат берді» [3. 8], – деп ұлы жазушының бағыт-бағдарды тура сілтегенін тебіреніспен еске алған.
1990 жылы жарыққа шыққан Ж.Аймауытовтың пьесалар жинағының алғысөзінде Б.Құндақбайұлы 1915 жылдың 13 ақпанында Семейде қойылған «Біржан – Сара» айтысының инсценировкасын жасап, сахнаға шығарған режиссер Ж.Аймауытов екендігін және 2008 жылы «Әдебиет айдыны» газетінде басылған мақаласында: «Ж.Аймауытовтың режиссурасына оралсақ, қазақ топырағындағы тұңғыш спектакль 1915 жылы, 13 ақпанда Семейде қойылды. Сахнаға қоятын пьеса болмағандықтан мұғалімдер семинариясының студенті Ж.Аймауытов әйгілі «Біржан-Сара» айтысының Қазанда басылған нұсқасын сахнаға бейімдеп (инсценировкалап), ұлттық топырақта көркемдік талапқа толық жауап берген тұңғыш спектакльдің қойылуы ерекше мәдени рухани құбылыс. Бұл ұлттық сахна өнерінің туған күні», – деп ресми пікірін білдірді [4. 9]. Зерттеушінің бұл тұжырымы дүниежүзі театрларының тарихына сүйене отырып жасалған дәлелді пікір. Әлемдік театрдың туған жылы (б.д.д. 534 ж.) Дионис құдайдың құрметіне арналып қойылған афиндік Феспид ақынның (б.д.д. VІ ғ.) трагедиясынан басталғанын және сол ежелгі грек трагедиясы актер мен хор арасындағы диалогке құрылғаны белгілі. Сол сияқты дүниежүзіндегі барлық театрлардың туған күні өз жерінде алғаш көрсетілген қойылымнан басталған. Театр сыншысы: «Біз де енді қазақ театрының тарихын 1926 жылдан емес, 1915 жылдан бастағанымыз жөн. Тарихи да, ғылыми да шындық осы» – [4. 9] деп қазақ театр тарихының әріден басталатынын  тура көрсетті. 
Ж.Аймауытов айтыстың барлық ерекшеліктерін зерттеп алып, мол дайындықтан кейін «Біржан – Сараның» сахналық жүйесін жасаған. Кез-келген режиссер өзі таңдап алған шығарманың тақырыбы мен идеясының өз заманымен сәйкестігін іздейтінін ескерсек, бұл жолда да Ж.Аймауытовтың қателеспегіне көзіміз жетеді. Ол әлеуметтік мәні бар тың тақырып әйел теңдігі еді. Айтыс майданында есесін жібермей, талайларды сөзбен буған Сараның малға сатылып, Жиенқұлдай жаманға атастырылып қойғанын білген Біржан қазақ қыздарының бас бостандығына тұсау болған, қалың мал екендігін әшкере етеді. Сөйтіп сахнадан көрсетілген «Біржан мен Сара» спектаклі атақты екі ақынның өнер жарысы, сөз шарпысуы ғана болмай, бүкіл қазақ қоғамында үлкен әлеуметтік мәні бар әйел теңдігі мәселесін көтерген құнды қойылым болды.  
Спектакль театрдың алғы шарттарына толық жауап берген. Бұл қойылымды қаз-қалпында қағазға түсірген мұғалім Мұстақым Малдыбаевтың «Қазақша бастапқы ойын» деген мақаласында: «...Сценаның төріне қазақ салтынша масаты кілемдер төселіп, оюлы отау-шатыр құрылған. Залдың бір жағынан қолында үкілі домбырасы, торғын шапанды, ақ камзолды, орта бойлы, дөңгелек кішкене қара сақалды, кәмшат бөріктің шоқпардай үкісін бұлғақтатып айқай сала ән шырқап Біржан шықты», – деп [5] жазған. Мақала авторының театр туралы түсінігінің аз болғанына қарамастан, сол жазылғандарды негізге ала отырып режиссер Ж.Аймауытовтың мизансценаларды нақты құра білгендігіне, яғни кімнің қалай, қай тұстан шығатындығын дәл белгілегеніне көз жеткіземіз. Кейіпкерлердің даралықтарын ашатындай етіп костюм таңдап, спектакль декорациясын жасаған. Бұдан Ж.Аймауытовтың әлемдік театр өнерінен сол кездің өзінде мол хабары бар, білімділігі байқалып тұр. Жоғарыдағы мақаладан тағы бір аңғарғанымыз Ж.Аймауытов ұлттық салт-дәстүрді терең білетіндіктен сал-серілердің киім үлгілері мен жүріс-тұрыстарын  Біржан мен Сараның сахналық бейнелері арқылы халық өнерінің, халық шығармашылығының мәңгі өлмейтіндігін дәріптеді. Қос ақынның өнері халқына өлместей мұра болып қалды деген зор гуманистік идея мен философияны шебер де көркем шешіп берді. Олардың өміршеңдік рухы, әншілік, өнерпаздық қасиеті өлмейтінін, ұрпақтан-ұрпаққа жалғаса беретіндігін айтыс өнерінің сиқырлы сырын көрермендерге мөлдіретіп жеткізудің басты құралдарының бірі сахналық тіл өнерімен астасып жатқанын да жете ұққан. Аталған мақалада Сара рөлін орындаушы Тұрар Қозыбағарова туралы: «...сөзінің анықтығы, дауысының мінсіздігі жұрттың ықыласын өзіне магниттей тартты», – делінген [5]. Орындаушының қазақ тілінің кәусар бұлақтай әсемдігін сахнадан көресете алуы үлкен шеберлік.  Сахнаға шыққан кейіпкерлер санының онға жуықтайтынын ескерсек, олардың барлығына жанды әрекет тауып оқиғаға араластыра білуінің өзі, режиссердің туа біткен табиғи дарынын көрсетеді. Осы спектакльде Біржанның ролін орындаған Ж.Аймауытовтың  әншілігі мен  домбырада еркін ойнайтындығымен қоса, актерлік қабілетінің зор екендігі де жоғары бағаланған. «Біржан–Сара» спектаклінің режиссурасына қарап Ж.Аймауытовтың актерлерлерді бір мақсатқа жұмылдырып, олардың сахналық міндеттерін дәл анықтап көркемдік тұтастыққа ұмтылғанын бөліп айтамыз. 
Ж.Аймауытовтың шығармашылық өсу сатыларын оның дүниетанымымен, ғылыми ойының кемелденуімен диалектикалық байланыста қарастырғанда, жалпы теориялық мәні бар өнімді пікірлер шығары хақ. Әлемдік және орыс театр тарихы мен әдеби деректерді мол білетін эрудиция, өте нәзік эстетикалық талғам театр өнеріндегі тәжірибесіне қосылып, театрдың қоғамдық маңызы туралы құнды ойларын тудырған. Ж.Аймауытов эстетикасында ғалымдық тереңдік, сыншылық өткірлік, жазушылық пен режиссерлік әсем келісім тауып жүйелі бірлікке алып келген.
Оның  режиссурасымен 1921 жылы Семейдегі губерниялық труппаның сахнасында М.Әуезовтың «Еңлік – Кебек» трагедиясының екінші нұсқасы, ал 1925 жылы Қазақ автономиялық республикасының бес жылдық тойына өзінің «Ел қорғаны» пьесасын қойғандығы туралы мәліметтер сақталған. Сол сияқты «Шернияз», «Сылаң қыз» пьесаларын да сахнаға өзі қойған. Ж.Аймауытовтың спектакльдеріне қатысып рөлдерде ойнаған Қ.Бадыров, Р.Иманбаев, С.Қожамқұлов, Қ.Қуанышбаев сынды актерлер режиссердің шеберлігі мен қиял көкжиегінің кеңдігі туралы тамсана айтқандығын кезінде жазып алған Б.Құндақбаев өзінің «Заман және театр өнері» кітабының «Жүсіпбек Аймауытов және театр өнері» деген тарауында  жазған.
Ж.Аймауытов режиссурасының алғашқы спектаклінен бастап-ақ ел-жұртты елең еткізуінің себебіне үңілетін болсақ, онда оның дүниежүзі елдері мен орыстардың спектакль қою тәжірибесінен мол хабары болғандығын аңғарамыз. ХХ ғасырдың басында әртүрлі режиссерлік тәсілдерімен әлем назарын өздеріне аударған К.С.Станиславский мен Вл.Немирович-Данченко, Вс.Э.Мейерхольд, А.Я.Таиров т.б. орыс режиссерлерінің жұмыстарымен баспасөз арқылы танысып, оқыған-түйгендерін спектакль қойған кезде кәдесіне жарата алған.
Ж.Аймауытов режиссурасымен жарық көрген спектакльдерде оның актерлермен тыңғылықты жұмыс жасағандығы, яғни репетициялар жүргізгендігі, сонымен қоса сахнаның әрекет орны екендігін терең ескеріп, спектакль уақытын тура анықтай білгендігі де байқалады. Еуропалық үлгідегі театрдың ірге тасын өз қолымен қалап, оның сахнасына алғашқылардың бірі болып пьеса жазуы театр өнерін ғана емес, қазақ әдебиетіндегі драматургия жанрының өрістеуіне де әсерін тигізді. Оның қаламынан туған пьесалар енді ғана жұмыс жасай бастаған театр үйірмелерінде және кейін ашылған кәсіби театр репертуарының негізін құрады. 
Пьесаны идеялық жағынан талдау, жекелеген кейіпкерлерге мінездемелер беру, сол спектакльде ойнайтын актерлерді таңдау, жанрлық ерекшеліктерді анықтай алу, спектакль уақытын белгілеу (ырғақ пен екпін), кеңістікті пайдалану (мизансценалар), спектакльді безендіру тәрізді режиссерлік тұжырымдардың Ж.Аймауытовта болғандығына ол туралы жазылған зерттеулер мен естеліктерге сүйене отырып көз жеткіземіз. Ж.Аймауытов қазақ режиссерлік өнерінің негізін салушы әрі көшбасшысы деп нақты тұжырым жасаймыз. Ол өзімен қатар жүрген әріптестеріне мол тәлім берді. Кейін ұлттық театр ашылған кезде оның сахнасына спектакльдер қойғанын ескерсек, онда тура сол уақытта режиссурамен айналысуды бастаған С.Қожамқұлов, Қ.Жандарбеков, Ж.Шанин Ж.Аймауытовтың пьесамен, актерлермен  қалай жұмыс жасағанын көздерімен көрген болып шығады. Бұдан оның соңынан ерген алғашқы буын режиссерлеріміз режиссураның әліпбиін Ж.Аймауытовтан үйренген деп батыл айта аламыз.

